
UTANGULIZI
Shughuli za kilimo huhusisha uzalishaji wa kumbukumbu tofauti. Kumbukumbu hizo hutokana na malipo mbalimbali yafanywalo shambani na shughuli za uzalishaji shambani. Kumbukumbu za kifedha hurekodi gharama za uwekezaji za kudumu na gharama za uendeshaji wa miradi ya kilimo. Zile za uzalishaji hurekodi taarifa mbalimbali zisizohusu pesa ambazo hutokea shambani. Kumbukumbu zote hizi ni lazima zirekodiwe kwa usahihi na kwa wakati ili zisaidie katika kutoa maamuzi. Wakulima wanatakiwa kutunza taarifa ya matukio yote ya muhimu yahusuyo shughuli za kilimo zinazofanyika katika mashamba yao. Bila kutunza kumbukumbu za kilimo wakulima hujikuta wanaingia kwenye hasara zisizo za msingi. 

1. KUMBUKUMBU NI NINI?
Kumbukumbu ni hati au maandishi yaliyohifadhiwa na mtu au taasisi kwa lengo la kutoa taarifa Fulani baadaye itakapotakiwa. Maandishi hayo au hati hiyo hutumika kama ushahidi wa kutendeka kwa jambo au shughuli fulani. Kawaida kumbukumbu huhifadhiwa na hutumika pale mhifadhi lumbukumbu anapozihitaji. Kumbukumbu huweza kutunzwa kwa kipindi kirefu au kifupi kulingana na uhitaji wa mtengeneza na mhifadhi kumbukumbu. Baadhi ya kumbukumbu huwa na thamani zaidi ya zingine. Kumbukumbu zingine huwa na thamani isiyoisha na hivyo hutunzwa kwa muda mrefu sana. 
Zingatia: Siyo kila maandishi au hati ni kumbukumbu lakini kila kumbukumbu huwa hati au maandishi. 

2. CHANZO CHA KUMBUKUMBU
Kumbukumbu huzalishwa kwa kuhifadhi taarifa muhimu za kufanyika jambo fulani. Mfano, mtoto akizaliwa, cheti chake cha kuzaliwa huhifadhiwa kama kumbukumbu inayotoa taarifa za mtoto husika. Kumbukumbu huzalishwa kwa kuhifadhi taarifa za matukio mbalimbali yanayotokea.  Mifano: athari za mvua au ukame uliotokea, dalili za ukame nk. 

Kumbukumbu uzalishwa kupitia kuandika na kuhifadhi muhutasari wa vikao na mikutano. Mfano, muhtasari wa kikao cha wanachama wa kikundi cha wakulima kilichofanyika tarehe 03/05/2020.

Kumbukumbu huzalishwa kwa kuandika au kuandaa taarifa mbalimbali. Mfano, bajeti ya kilimo cha viazi vitamu kwa ekari tatu.
Kumbukumbu hutenegezwa pia kupitia mawasiliano tuyafanyayo. Mfano, kuandika barua au ujumbe wa muhimu kwenye karatisi au simu.

Kumbukumbu hupatikana pia kwa kupiga picha au kurekodi sauti au filamu ys matukio mbambali. Mfano, picha zinazopigwa wakati wa harusi au shughuli za kijamii.

3. SIFA ZA KUMBUKUMBU 

Kumbukumbu lazima iwe na sifa zifuatazo:

i. Kumbukumbu lazima iwe kamili. 
ii. Kumbukumbu lazima iwe sahihi. 
iii. Kumbukumbu lazima iwe inaeleweka.
iv. Kumbukumbu lazima isibadilike wakati wote. 
v. Kumbukumbu lazima ziwe rahisi kutunzwa.
vi. Lazima zitoe taarifa kwa wakati.

4. FAIDA ZA KUMBUKUMBU
Kumbukumbu zina faida lukuki kwa mtu binafsi na jamii kwa ujumla. Zifuatazo ni baadhi ya faida za kumbukumbu:

i. Kumbukumbu za shamba hutumiwa kutathmini utendaji wa biashara yoyote ya shamba ndani ya muda fulani. 

ii. Kumbukumbu husaidia katika usimamizi wa shamba. Kwa msaada wa kumbukumbu, mkulima anaweza kujua kama kazi katika shamba lake inaenda kulingana na mipango yake. 

iii. Kumbukumbu toka shambani hutoa takwimu za kutoka katika mipango iliyowekwa na pia hueleza namna bajeti ilivyotekelezwa.

iv. Kumbukumbu humsaidia mkulima kujua kiasi cha mavuno yanayoweza kutarajiwa kutoka shambani kulingana na gharama zilizotumika. 
v. Kumbukumbu humsaidia mkulima kujua mapato halisi toka shambani kwake. 

vi. Kumbukumbu za shamba zinamwezesha mkulima kupata mikopo kutoka benki na taasisi zingine za fedha
5. KUREKODI KUMBUKUMBU
Kumbukumbu huandaliwa kwa kutumia kalamu za wino na risasi, vifaa vya kielektroniki na hata kwa kutumia vifaa mbalimbali vinavyotengeneza michoro na maumbo.  Kumbukumbu huweza kunandaliwa kwa kuhifadhi sampuli kwa lengo la kukukumbusha pale kumbukumbu inapohitajika. 
i. Kuandaa kumbukumbu kwa kuandika kwa mkono

Maandishi ya mkono hutengeneza aina ya kumbukumbu iliyozoeleka zaidi. Kumbukumbu hizi huandaliwa kwa kutumia kalamu na karatasi/daftari. Kumbukumbu huandikwa kwa kalamu ya wino au kalamu ya risasi. Maandishi yaliyoandikwa kwa kalamu ya wino hudumu kwa muda mrefu Zaidi kuliko yale yaliyoandikwa kwa kwa kalamu ya risasi. 

	Kumbukumbu iliyoandikwa kwa kalamu ya wino


ii. Kuandaa kumbukumbu kielektroniki
Kumbukumbu zinazoandaliwa kielektroniki huhifadhiwa katika hali ya kielektroniki pia. Kumbukumbu hizo huweza kuhifahiwa kwenye vifaa vya kielektroniki vilivyotumika kuziandaa au katika vifaa vingine vya kielektroni. Kumbukumbu hizo husomwa pia kwa kutumia vifaa vya kielektroniki.  
Vifaa vinavyotumika kuandaa kumbukumbu ni simu ya mkononi, kamera za kielektroniki na komputa. Kumbukumbu zilizoandaliwa kielektroniki huweza pia chapishwa na kuhifadhiwa kama maandishi kwenye karatasi

	Simu ya mkononi
	         Komputa mpakato
	              Kamera


Hata hivyo, kutokana na maendeleo makubwa yanayotokea duniani, vifaa vya teknoolojia ya habari na mawasiliano (TEHAMA) hutumika zaidi katika kutengeneza kumbukumbu. Setilaite hutumika kupiga picha za maeneo makubwa na kuzihifadhi kwa malengo mbalimbali. Kamera za CCTV hufungwa majumbani, maofosini na hata mashambani ili kubaini kinachotokea. 

iii. Uandaaji wa kumbukumbu kupitia sampuli mbalimbali
Baadhi ya kumbukumbu huhifadhiwa kama vitu halisi. Sampuli ya vitu huchuliwa na kutunzwa kwa lengo la kutumika kama Ushahidi au kutoa taarifa mbalimbali. Sampuli hizo hutunzwa katika mazingira maalumu ili kuendelea kuhifadhi uhalisia. Pale zinapohitajika, sampuli hizo hutolewa na kutumika kwa malengo husika. 

Watafiti hutumia sana kumbukumbu zilizohifadhiwa kwa njia ya sampuli. Kumbukumbu za aina hii huwapa umbo halisi la kit una hivyo husaidia sana katika shughuli za kitafiti.
6 KUMBUKUMBU KATIKA SHUGHULI ZA KILIMO
Kilimo huhususha shughuli mbalimbali kulingana na aina ya mimea inayolimwa au wanyama wanaofugwa. Kumbukumbu zitokanazo na shughuli za kilimo husaidia kutoa maamuzi sahihi katika shughuli kilimo. Maamuzi sahihi ni muhimu sana katika kuongeza uzalishaji, kipato kitokancho na shughuli za kilimo na faida zitokanazo na uuzaji wa mazao. 
Shughuli za kilimo huzalisha taarifa mbalimbali ambazo zikirekodiwa vizuri humsaidia mkulima kutoa maamuzi sahihi. Shughuli za kilimo huhusisha muda na gharama. Pia huhusisha shughuli mbalimbali kulingana na msimu husika. Huhusisha pia taarifa kuhusu changamoto na mafanikio mazuri yatokanayo na kilimo. Mfano, athari za ukame au mvua nyingi, aina ya mbegu inayostahimili ukame, soko zuri la mazao, msimu mzuri wa kuuza na kadhalika. 
6.1 AINA ZA KUMBUKUMBU KATIKA SHUGULI ZA KILIMO

Kuna aina kuu mbili za kumbukumbu ambazo mkulima lazima ahifadhi. Hizi ni kumbukumbu za:

i. Kifedha

ii. Uzalishaji. 

6.1.1 KUMBUKUMBU ZA KIFEDHA

Kumbukumba za kifedha zinahusu shughuli za kifedha za shamba. Kumbukumbu hizi zinaonyesha mapato na matumizi ya shamba. Hizi ni kumbukumbu za mauzo ya mazao, gharama za uendeshaji, ununuzi wa vifaa, rekodi za uchakavu, hesabu na akaunti zinazolipwa au zinazopokelewa. Hizi zote aina ni aina ya kumbukumbu za kifedha.

6.1.2 KUMBUKUMBU ZA UZALISHAJI

Kumbukumbu za uzalishaji ni pamoja na vitu kama mavuno ya mazao, idadi ya mimea, idadi ya pembejeo zinazotumiwa na upotevu wa mazao. Kumbukumbu za uzalishaji zinahusu pia mambo kama idadi na aina za wanyama, historia yao ya afya, idadi ya milo na aina ya chakula cha wanyama, uzao wao na kadhalika. Kuweka na kuchambua rekodi sahihi za uzalishaji ni mambo muhimu ya usimamizi wa shamba.

6.2 MGAWANYO WA KUMBUKUMBU KULINGANA NA MUDA WA UWEKEZAJI
Kumbukumbu zote za uzalishaji na kifedha ni muhimu kwa usimamizi mzuri wa biashara ya shamba. Kumbukumbu sahihi husaidia sana katika kufanya maamuzi muhimu.
Kumbukumbu huzalishwa pale malipo yanapofanywa kwaajili ya shughuli mbalimbali zifanikazo shambani. Kumbukumbu pia huzalishwa pale mkulima anafanya manunuzi mbalimbali kwaajili ya shughuli za kilimo. Kumbukumbu huzalishwa pale matukio mengine tofauti yanayotokea shambani.
Kuna aina tofauti ya gharama ambazo mkulima hulazimika kuziingia. Gharama hizi huanza pale mkulima anapoanzisha mradi wake na huendelea kwa muda wote mradi husika unapotekelezwa. Gharama hizi zinagawanywa katika makundi makubwa mawili: gharama za kudumu (muda mrefu) na gharama zinazobadilika.
 6.2.1 KUMBUKUMBU ZITOKANAZO NA GHARAMA ZA KUDUMU ZA UWEKEZAJI SHAMBANI
Gharama za kudumu huchukua muda mrefu zaidi kuwezesha faida ya ujumla kutoka kwenye uwekezaji. Hii ni kwa sababu gharama hizi hutumika kufanya uwekezaji wa kudumu na mara nyingi huwa ni gharama kubwa. 

Shamba jipya lililonunuliwa

           Shamba jipya likisafishwa
Gharama hizi hutumika kununua kununua mali kama shamba, kugharamia ujenzi wa visima, mfumo wa umwagiliaji au kung’oa visiki shambani. Pia huhusisha gharama za kununua vifaa na mashine za kudumu kama pumpu ya kumwagilia, trekta. Gharama hizi hurekodiwa mara moja pale manunuzi yafanywapo au huduma husika inapolipiwa. Ni muhimu sana kuweka kumbukumbu ya gharama hizi kwani hueleza ni lini mradi wa kilimo unapoanza kuleta faida halisi.
Kumbukumbu zitokanazo na gharama hizo ni muhimu sana, ni lazima zikarekodiwe kwa wakati na usahihi. Mkulima anashauriwa kuwa na daftari maalumu kwaajili ya kurekodi kumbukumbu za gharama za kudumu zitokanazo na manunuzi au malipo ya shughuli za kiuwezekaji zilizofanya na mkulima. 

Vifaa vinavyoweza kutumika kutunzia kumbukumbu
Daftari au faili litachorwa jedwali lenye safu kadhaa kulingana na taarifa ambayo mkulima ataona ni ya muhimu kwani itamsaidia baadae. Baadhi ya taarifa muhimu zinazoingizwa kwenye safu za jedwali ni:
i. Tarehe ya manunuzi/malipo.

ii. Kitu au bidhaa inayolipiwa.

iii. Kipimo cha bidhaa/kazi iliyonunuliwa/fanyika

iv. Bei kwa kipimo husika

v. Idadi ya bidhaa zilizonunuliwa au ukubwa wa eneo lilifanyiwa kazi

vi. Jumla ya gharama ya manunuzi au malipo.

vii. Jumla kuu ya gharama au malipo.

Mkulima hurekodi taarifa kwenye kila safu kwa kufuata mlolongo wa matukio akianza na malipo ya kwanza kufanyika hadi ya mwisho.  

Mfano, uwekezaji uwekezaji wa shamba la miembe lenye ekari 30 huzalisha kumbukumbu tofauti. Jedwali Na. 1 linaonyesha kumbukumbu mbalimbali zilizorekodiwa wakati wa uwekezaji wa kudumu shambani. Jedwali hili limegawanyika katika safu sita na kila safu huingiza aina tofauti taarifa. 
Jedwali Namba 1: Kumbukumbu 

	Na.
	Tarehe ya manunuzi
	Kitu/bidhaa iliyolipiwa
	Kipimo
	Idadi
	Bei kwa

 kipimo husika
	Jumla ya gharama

	1.
	20/11/2019
	Ununuzi wa shamba
	Ekari
	30
	250,000
	7,500,000

	2.
	20/11/2019
	Kung’oa visiki
	Ekari
	30
	50,000
	1,500,000

	3.
	21/11/2019
	Kuchimba kisima
	Namba
	2
	800,000
	1,600,000

	4.
	25/11/2019
	Kuchimba mashimo
	Namba 
	3000
	100
	300,000

	5.
	30/11/2019
	Kununua miche
	Namba 
	3000
	1500
	4,500,000

	6
	30/11/2019
	Kupanda miche
	Namba
	3000
	100
	300,000

	Jumla kuu
	15,700,000/=


Safu ya kwanza hurekodi “Namba” ambayo huonyesha mlolongo wa matukio ya gharama katika shamba. Safu ya ya pili inaonyesha “Tarahe ya Manunuzi”. Safu hii hurekodi tarehe ya tukio husika.  Safu ya tatu inaonyesha “Kipimo” kilichotumika. Vipimo huweza kuwa namba, ekari, au hata ujazo. Safu ya nne inaonyesha “Idadi”, hapa idadi ya ekari, mashimo, malori ya samadi na kadhalika huhesabiwa. Safu ya tano inaonyesha “Gharama” kwa kipimo husika”. safu hii hurekodi bei au gharama iliyoitumika kwa kulipia idadi husika ya kitu kilichonunuliwa au gharama husika ya kazi iliyofanyika. Safu ya sita inaonyesha Jumla ya gharama”. Safu hii hurekodi gharama iliyotumika kulipia manunuzi au kazi zilizofanywa. 
6.2.2 KUMBUKUMBU ZITOKANAZO NA GHARAMA ZINAZOBADILIKA 
Gharama hizi hutumika kughalamikia utekelezaji wa mradi katika msimu husika. Kulingana na aina ya mradi, gharama zinazobadilika, ununuzi wa pembejeo, kulima shamba, kupalilia, matunzo ya shamba na hata uhifadhi wa mazao. 
Gharama hizi hubadilika badilika kulingana na msimu na nguvu ya soko kwa wakati husika. Mfano, gharama za kilimo cha vitinguu huwa kubwa zaidi maji yakiwa adimu na huwa na ndogo kwa msimu wenye mvua za kutosha. Bei ya mbolea nayo huathiriwa na sababu mbalimbali ikiwemo gharama za usafiriaji na kupelekea bei kubadilika badilika.
i. Kumbukumbu zinazohusiana na maandalizi na matunzo ya shamba

Gharama zinazohusiana na shamba ni pamoja na gharama za maandalizi ya shamba na utunzaji wa mimea shambani, ukarabati w abanda, usafi w abanda na kadhalika. Kwa mkulima gharama hizo hutokana na utekelezaji wa kazi mbalimbali shambani ikiwa ni Pamoja na gharama za usafishaji wa shamba, kulima, kupiga haro, kupanda, kupalilia, kuweka mbolea na kuweka kiuadudu kwenye mimea. Gharama hizo huhusisha pia gharama za kuvuna, kusomba mavuno na hata kuhifadhi mavuno. Mkulima atarekodi gharama pale anapopeleka mazao sokoni kwaajili ya kuyauza kama inavyoonyeshwa kwenye Jedwali Na. 2. 
Mfano, Jedwali Na. 2 linaonyesha taarifa mbalimbali zilizorekodiwa wakati wa ununuzi wa pembejeo mbalimbali. Jedwali hili limegawanyika katika safu sita na kila safu huingiza aina tofauti taarifa. Safu ya kwanza hurekodi “Namba” ambayo huonyesha mlolongo wa matukio ya gharama katika shamba. Safu ya ya pili inaonyesha “Tarahe ya Manunuzi”. Safu ya tatu inaonyesha “Kipimo” kilichotumika kama ilivyoainishwa katika safu husika. Safu ya nne inaonyesha “Idadi”, hapa idadi ya ekari, mashimo, malori ya samadi na kadhalika huhesabiwa. Safu ya tano inaonyesha “Gharama” kwa kipimo husika”. Safu ya sita inaonyesha Jumla ya gharama”. 
Jedwali Na. 2: Manunuzi ya pembejeo kwa mradi wa shamba la mahindi

	Na.
	Tarehe ya manunuzi
	Aina ya kazi/gharama/malipo
	Kipimo
	Idadi
	Bei kwa

 kipimo husika
	Jumla ya gharama

	1
	30/11/2019
	Kusafisha shamba
	Ekari 
	3
	40,000
	120,000

	2
	03/12/2019
	Kulima 
	Ekari 
	3
	50,000
	150,000

	3
	08/12/2029
	Kutengeneza kingamaji
	Ekari 
	3
	20,000
	60,000

	4
	15/12/2019
	Kupanda mbegu
	Ekari 
	3
	20,000
	60,000

	5
	20/01/2020
	Kupalilia
	Ekari 
	3
	40,000
	120,000

	7
	30/01/2020
	Kuweka mbolea
	Ekari 
	3
	20.000
	60,000

	8
	18/02/2020
	Kuweka kiuadudu
	Ekari 
	3
	20,000
	60,000

	9
	10/07/2020
	Kuvuna
	Ekari 
	3
	20,000
	60,000

	10
	10/07/2020
	Usafiri
	Tripu 
	2
	30,000
	60,000

	11
	30/07/2020
	Mifuko ya kuhifadhia
	Namba
	60
	700
	42,000

	12
	05/08/2020
	Dawa ya kuhifadhia
	Makopo
	10
	10,000
	100,000

	Jumla Kuu
	892,000


Kikawaida, mkulima anatakiwa arekodi matumizi husika kila afanyapo malipo. Kama ilivyo kwa kumbukumbu za uwekezaji wa kudumu, jedwali la kuhifadhia kumbukumbu huwa na safu zifuatazo:

ii. Kumbukumbu zinazohusiana na gharama za pembejeo
Zipo aina mbalimbali za pembejeo ambazo mkulima huzihitaji ili kulima au kufuga kwa tija. Pembejeo bora hupatikana katika maduka ya pembejeo ambayo yanapatikana katika miji na vijiji nchini Tanzania. Mkulima na mfugaji anatakiwa kurekodi kumbukumbu kila afanyapo manunuzi ya pembejeo. 
Zoezi la kurekodi kumbukumbu humsaidia mkulima au mfugaji kujua jumla ya gharama zilizotumika katika manunuzi ya pembejeo kwa msimu mzima wa kilimo, Gharama hizi huunganishwa na gharama zingine zinazobadilika katika kujua kama msimu umeisha kwa faida au hasara. Husaidia pia kujua bei ya kuanzia kuuza mazao au mifugo kwa kuzingatia gharama za uzalishaji. 
Kumbukumbu za manunuzi ya pembejeo huhifadhiwa kwenye daftari lililochorwa majedwali kwaajili ya kuhakikisha kila pembejeo iliyonunuliwa inarekodiwa. Majedwali huchorwa kulingana na nini mkulima au mfugaji anataka kukirekodi kutoka kwenye manunuzi ya pembejeo aliyoyafanya. Ili kurahisisha zoezi la kurekodi kumbukumbu, jedwali linatakiwa kugawanyika katika safu kadhaa kulingana na uwingi wa taarifa zinazotakiwa kurekodiwa. 

Mfano, Jedwali Na. 3 linaonyesha taarifa mbalimbali zilizorekodisha baada ya kufanya manunuzi ya pembejeo kwa msimu husika kwaajili ya kilimo cha mahindi. Jedwali hili limegawanyika katika safu sita na kila safu huingiza taarifa tofauti. Mfano: katika Jedwali Namba 2, safu ya kwanza hurekodi “Namba” ambayo inamsaidia mkulima kujua idadi ya manunuzi ya pembejeo yaliyofanywa kwa msimu. 
Jedwali Na. 3: Manunuzi ya pembejeo kwa mradi wa shamba la mahindi
	Na.
	Tarehe ya manunuzi
	Aina ya pembejeo
	Kipimo
	Idadi
	Bei kwa
 kipimo husika
	Jumla ya gharama

	1.
	20/11/2019
	Mbegu za mahindi
	Kilo
	18 
	6,000/=
	108,000/=

	2.
	20/11/2019
	Mbolea – kupandia
	Mifuko
	6
	60,000/=
	360,000/=

	3.
	21/11/2019
	Viuuadudu
	Makopo
	4
	20,000/=
	80,000

	4.
	25/11/2019
	Mbolea – kukuzia
	Mifuko
	6
	60,000/=
	360,000/=

	5.
	30/11/2019
	Viuagugu
	Makpo
	4
	20,000/=
	80,000/=

	Jumla kuu
	988,000/=


Safu ya ya pili inaonyesha “Tarahe ya Manunuzi”. Safu hii hurekodi tarehe ya kununua pembejeo husika. Safu ya tatu inaonyesha “Kipimo” kilichotumika katika manunizi. Vipimo huweza kuwa kilogramu, mfuko, kopo au vingine kama lita na kadhalika. Safu ya nne inaonyesha “Idadi”, hapa kiasi cha pembejeo zilizonunuliwa hurekodiwa kwa kipimo husika. Safu ya tano “Bei” kwa kipimo husika” hurekodi bei ya pembejeo kwa kipimo kimoja na safi ya sita “Jumla ya gharama” hurekodi gharama iliyotumika kununua aina husika ya pembejeo. 
7.0 ZINGATIA
Shughuli za ufugaji na kilimo huzalisha kumbukumbu mbalimbali zikiwemo:

a) Magonjwa na namna ya kuyadhibiti, kumbukumbu zinazohusiana na udhibiti wa mlipuko wa magonjwa ya mifugo.

b) Mipango ya afya na ustawi wa shamba la mifugo. 
c) Rekodi juu ya Ustawi wa wanyama na usalama wa chakula.
d) Rekodi za vifo - huhifadhi rekodi ya idadi ya vifo vinavyopatikana kwenye ukaguzi wa wanyama. 

a) Rekodi ua idadi ya mifugo kwa aina yake

b) Rekodi za malisho - aina ya malisho, nambari ya kundi, tarehe iliyopokelewa na kuuzwa.
c) Fedha - ankara, risiti na noti za uwasilishaji
d) Rekodi za wafanyikazi.

